
Монгол Улсын Их Хурлын 2018 оны хаврын ээлжит чуулганы

2018 оны 6 дугаар сарын 07-ны өдөр /Пүрэв гараг/-ийн

нэгдсэн хуралдааны гар тэмдэглэл
 

Улсын Их Хурлын дарга М.Энхболд ирц, хэлэлцэх асуудлын дарааллыг танилцуулж, хуралдааныг даргалав. 
 
Хуралдаанд ирвэл зохих 76 гишүүнээс 40 гишүүн ирж, 52.6 хувийн ирцтэйгээр хуралдаан 10 цаг 03 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв. 
 
Чөлөөтэй: Ж.Батзандан, Б.Жавхлан, С.Жавхлан, Г.Мөнхцэцэг, Н.Номтойбаяр, Ш.Раднаасэд, Я.Санжмятав, Д.Сарангэрэл, О.Содбилэг, Г.Тэмүүлэн, Ч.Хүрэлбаатар, Д.Цогтбаатар, Б.Энх-Амгалан, Н.Энхболд, Ж.Эрдэнэбат;
           Эмнэлгийн чөлөөтэй: С.Эрдэнэ;
           Тасалсан: С.Батболд, Б.Наранхүү, Д.Оюунхорол, А.Сүхбат, Ж.Энхбаяр;
           Хоцорсон: О.Баасанхүү – 18 минут, Х.Болорчулуун - 28 минут, Ц.Нямдорж – 20 минут, Д.Сумъяабазар – 20 минут, Д.Тэрбишдагва – 46 минут, Н.Учрал – 20 минут, Н.Цэрэнбат – 38 минут.


Хэлэлцэх асуудалтай холбогдуулан Улсын Их Хурлын гишүүн Л.Болд, Б.Бат-Эрдэнэ, Ц.Мөнх-Оргил, О.Батнасан нар санал хэлж, Улсын Их Хурлын дарга М.Энхболд тайлбар хийв.

Улсын Их Хурлын дарга М.Энхболд энэ долоо хоногт төрсөн өдөр нь тохиож байгаа Улсын Их Хурлын гишүүн Х.Нямбаатар, Б.Бат-Эрдэнэ нарт Улсын Их Хурлын гишүүдийн нэрийн өмнөөс баяр хүргэж, эрүүл энх, аз жаргал, сайн сайхныг хүсэн ерөөв.


Нэг. Үндсэн хуулийн цэцийн 2018 оны 07 дугаар дүгнэлт

 Хэлэлцэж буй асуудалтай холбогдуулан Үндсэн хуулийн цэцийн гишүүн Н.Чинбат оролцов. 

            Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Хууль зүйн байнгын хорооны ажлын албаны ахлах зөвлөх Б.Баасандорж, зөвлөх Б.Баярмаа нар байлцав.

Үндсэн хуулийн цэцийн дүгнэлтийг Үндсэн хуулийн цэцийн гишүүн Н.Чинбат, Цэцийн дүгнэлтийн талаар Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн О.Батнасан нар танилцуулав.


Байнгын хорооны санал, дүгнэлттэй холбогдуулан Улсын Их Хурлын гишүүн Ц.Гарамжав, О.Баасанхүү нарын тавьсан асуултад Улсын Их Хурлын гишүүн О.Батнасан хариулж, тайлбар хийв.


Байнгын хорооноос гаргасан санал тус бүрээр санал хураалт явуулав.


М.Энхболд: 1.Иргэний хэрэг шүүхэд хянан шийдвэрлэх тухай хуулийн зарим зүйл хүчингүй болсонд тооцох тухай хуулийн 1 дүгээр зүйлийн “Иргэний хэрэг шүүхэд хянан шийдвэрлэх тухай хуулийн 1761, 177, 178 дугаар зүйлийг тус тус хүчингүй болсонд тооцсугай.” гэсэн Үндсэн хуулийн Арван дөрөвдүгээр  зүйлийн 1 дэх хэсгийн “... хүн бүр хууль, шүүхийн өмнөх эрх тэгш байна.” гэснийг зөрчсөн байна гэснийг хүлээн зөвшөөрөх нь зүйтэй гэсэн Байнгын хорооны саналыг дэмжье гэсэн санал хураалт явуулъя. 
 
            Зөвшөөрсөн:                 41
            Татгалзсан:                   15
            Бүгд:                              56
            73.2  хувийн саналаар дэмжигдлээ.

2.Иргэний хэрэг шүүхэд хянан шийдвэрлэх тухай хуулийн зарим зүйл хүчингүй болсонд тооцох тухай хуулийн 1 дүгээр зүйлийн “Иргэний хэрэг шүүхэд хянан шийдвэрлэх тухай хуулийн 1761, 177, 178 дугаар зүйлийг тус тус хүчингүй болсонд тооцсугай.” гэсэн Үндсэн хуулийн Арван есдүгээр зүйлийн 1 дэх хэсгийн “Төрөөс хүний эрх, эрх чөлөөг хангахуйц ... хууль зүйн ... баталгаа бүрдүүлэх ... үүргийг иргэнийхээ өмнө хариуцна.” гэснийг зөрчсөн байна гэснийг хүлээн зөвшөөрөх нь зүйтэй гэсэн Байнгын хорооны саналыг дэмжье гэсэн санал хураалт явуулъя. 
 
            Зөвшөөрсөн:                 42
            Татгалзсан:                   13
            Бүгд:                              55
            76.4  хувийн саналаар дэмжигдлээ.
Үндсэн хуулийн цэцийн 2018 оны 07 дугаар дүгнэлтийн тухай Улсын Их Хурлын тогтоолын төслийг баталъя гэсэн санал хураалт явуулъя. 
 
            Зөвшөөрсөн:                 43
            Татгалзсан:                   12
            Бүгд:                              55
            78.2  хувийн саналаар тогтоол батлагдлаа.

Улсын Их Хурлын дарга М.Энхболд Үндсэн хуулийн цэцийн 2018 оны 07 дугаар дүгнэлтийн тухай Улсын Их Хурлын тогтоолын эцсийн найруулгыг танилцуулав. Улсын Их Хурлын гишүүдээс эцсийн найруулгатай холбогдуулан асуулт, санал гараагүй болно. Улсын Их Хурлын гишүүд тогтоолын эцсийн найруулгатай танилцлаа. /10:47/

Уг асуудлыг 10 цаг 47 минутад хэлэлцэж дуусав.
Хоёр. Төсвийн тухай хуульд нэмэлт оруулах тухай хуулийн төсөл /Улсын Их Хурлын гишүүн Н.Учрал 2018.01.26-ны өдөр өргөн мэдүүлсэн, эцсийн хэлэлцүүлэг/

            Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Төсвийн байнгын хорооны ажлын албаны ахлах зөвлөх Ц.Батбаатар, зөвлөх Б.Гандулам нар байлцав.
 
            Төслийг эцсийн хэлэлцүүлэгт бэлтгэсэн тухай Төсвийн байнгын хорооноос гаргасан танилцуулгыг Улсын Их Хурлын гишүүн Ч.Улаан танилцуулав. 
 
            Байнгын хорооны танилцуулгатай холбогдуулан Улсын Их Хурлын гишүүн Б.Бат-Эрдэнийн тавьсан асуултад Улсын Их Хурлын гишүүн Ч.Улаан хариулж, тайлбар хийв.
 
М.Энхболд: Байнгын хорооны саналаар Төсвийн тухай хуульд нэмэлт оруулах тухай хуулийн төслийг бүхэлд нь баталъя гэсэн санал хураалт явуулъя. 
 
            Зөвшөөрсөн:                35
            Татгалзсан:                  21
            Бүгд:                             56
            62.5  хувийн саналаар хууль батлагдлаа.

Уг асуудлыг 10 цаг 55 минутад хэлэлцэж дуусав.


Гурав. “Хууль хэрэгжүүлэх арга хэмжээний тухай” Улсын Их Хурлын  тогтоолын төсөл /анхны хэлэлцүүлэг/
            Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Төсвийн байнгын хорооны ажлын албаны ахлах зөвлөх Ц.Батбаатар, зөвлөх Б.Гандулам нар байлцав.
 
           Төслийг анхны хэлэлцүүлэгт бэлтгэсэн талаар Төсвийн байнгын хорооноос гаргасан санал, дүгнэлтийг Улсын Их Хурлын гишүүн Ч.Улаан танилцуулав. 
 
           Байнгын хорооны санал, дүгнэлттэй холбогдуулан Улсын Их Хурлын гишүүн Н.Учрал, Л.Энх-Амгалан нарын тавьсан асуултад Улсын Их Хурлын гишүүн Ч.Улаан хариулж, тайлбар хийв.

М.Энхболд: Байнгын хорооноос гаргасан “Хууль хэрэгжүүлэх арга хэмжээний тухай” Улсын Их Хурлын тогтоолын төслийг анхны хэлэлцүүлгээр нь батлах горимын саналыг дэмжье гэсэн санал хураалт явуулъя.


Зөвшөөрсөн:                42
            Татгалзсан:                  13
            Бүгд:                             55
            76.4  хувийн саналаар горимын санал дэмжигдлээ.
“Хууль хэрэгжүүлэх арга хэмжээний тухай” Улсын Их Хурлын тогтоолын төслийг бүхэлд нь баталъя гэсэн санал хураалт явуулъя. 
 
            Зөвшөөрсөн:                42
            Татгалзсан:                  13
            Бүгд:                             55
            76.4 хувийн саналаар тогтоол батлагдлаа.
 

Бусад. Улсын Их Хурлын гишүүн С.Эрдэнийн урилгаар Сонгинохайрхан дүүргийн Ардчилсан намын 27 дугаар үүрийн гишүүд, Улсын Их Хурлын гишүүн Н.Оюундарийн урилгаар Сэлэнгэ аймгийн Түнхэл тосгоны иргэдийн төлөөлөл, Улсын Их Хурлын гишүүн Ц.Цогзолмаагийн урилгаар Сүхбаатар дүүргийн 20 дугаар хорооны иргэдийн төлөөлөл, Улсын Их Хурлын гишүүн Л.Мөнхбаатарын урилгаар Дархан-Уул аймгийн Орхон сумын Ерөнхий боловсролын 8 дугаар сургуулийн 1993 оны төгсөгчид Улсын Их Хурлын чуулганы үйл ажиллагаа, Төрийн ордонтой танилцав.
Чуулганы нэгдсэн хуралдааны бэлтгэл, зохион байгуулалтын үйл ажиллагааг Улсын Их Хурлын Тамгын газрын Хуралдаан зохион байгуулах хэлтсийн дарга З.Нямцогт, мөн хэлтсийн шинжээч Б.Баярсайхан, Р.Дэлгэрмаа нар хариуцан ажиллав.  
Хуралдаан 1 цаг 03 минут үргэлжилж, ирвэл зохих 76 гишүүнээс 55 гишүүн ирж, 72.4 хувийн ирцтэйгээр 11 цаг 06  минутад өндөрлөв. 
 
            Тэмдэглэлтэй танилцсан: 
            ТАМГЫН ГАЗРЫН ЕРӨНХИЙ 
            НАРИЙН БИЧГИЙН ДАРГА Ц.ЦОЛМОН
 

 
            Тэмдэглэл хөтөлсөн: 
            ПРОТОКОЛЫН АЛБАНЫ
            ШИНЖЭЭЧ  М.НОМИНДУЛАМ

МОНГОЛ УЛСЫН ИХ ХУРЛЫН 2018 ОНЫ ХАВРЫН ЭЭЛЖИТ ЧУУЛГАНЫ

6  ДУГААР САРЫН 07-НЫ ӨДӨР /ПҮРЭВ ГАРАГ/-ИЙН НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
 

            М.Энхболд: Улсын Их Хурлын гишүүдийн өглөөний амгаланг айлтгая. Гишүүдийн ирц 52.6 хувьд ирсэн байна. 10 цаг 04 минут болж байна. 2018 оны хаврын ээлжит чуулганы 6 дугаар сарын 07-ны өдрийн нэгдсэн хуралдааны ажиллагаа нээснийг мэдэгдье. Өнөөдрийн чуулганы хуралдаанаар хэлэлцэх асуудлыг танилцуулъя. 
1.Үндсэн хуулийн цэцийн 2018 оны 07 дугаар дүгнэлт;
2.Төсвийн тухай хуульд нэмэлт, өөрчлөлт оруулах тухай хуулийн төсөл эцсийн хэлэлцүүлэг;

3.Хууль хэрэгжүүлэх зарим арга хэмжээний тухай Улсын Их Хурлын тогтоолын төсөл анхны хэлэлцүүлэг гэсэн ийм 3 асуудлыг хэлэлцүүлэхээр танилцуулж байна. Хэлэлцэх асуудалтай холбогдуулж саналтай гишүүн байна уу? Батнасан гишүүнээр тасаллаа. Болд гишүүн үг хэлье. 

Л.Болд: Баярлалаа. Улсын Их Хурал ингээд хэлэлцэх асуудлын хувьд маш чамлалттай яваад байна. Өнөөдөр 3 асуудал, урсгал ер нь ээлж өнгөрөөсөн шиг ийм юм болоод байдаг. Одоо чуулган 7 дугаар сарын 01-нд хуулиараа дуусна. Үндсэндээ гурван 7 хоногийн чуулган үлдэж байгаа юм. Тэрэнд маш их харамсалтай байна. Одоо өргөн баригдсан ямар ч байсан чуулганаар хэлэлцэхээр хүлээгдэж байгаа олон амин чухал асуудлууд байгаа юм л даа. Энэ асуудлуудыг ойрын үед яаралтай хэлэлцээд дэмжвэл дэмжээд, дэмжихгүй бол дэмжихгүй гэдгээ хэлж болохгүй юм уу даа. Тухайлбал, бид нар хэрэгждэггүй Газар өмчлөлийн тухай хуулийн хугацааг сунгаад яваад байдаг. Гэтэл Барилга, хот байгуулалтын яам Засгийн газар дээр хуулийн концепц бэлэн болж байгаа гэсэн. Их Хурлын гишүүд бидний зүгээс өргөн барьсан хууль байж байгаа. Өнөөдөр газар өмчлөлийн асуудал ард түмний хамгийн их хүсэн хүлээж байгаа асуудал. 

Цагдаа тараасан ч гэр хорооллын төлөө хөдөлгөөн тараагүй шүү. Гэр хорооллын иргэд өмчийнхөө төлөө, амьдралынхаа төлөө тэмцсээр байх болно гэдгийг Их Хурлын гишүүд та бид анхаарах ёстой. Гэр хорооллын хөгжлийн тухай хууль гээд даруухан нэртэй хууль боловч энэ эцсийн эцэст манай нийслэлийн иргэдийн 70 гаруй хувийн асуудлыг хөндсөн, тэдний өмч хөрөнгийг хамгаалах, үнэлгээг нь нэмэгдүүлэх тэгснээрээ Монголын олон асуудлыг шийдвэрлэх, та бидний үнэхээр толгойгоо гашилгаж байдаг олон асуудлыг шийдвэрлэх арга зам гэр хорооллын хөгжил дээр байгаа юм. Энэ хуулийн үзэл баримтлалыг хэлэлцээд цаашдаа гэр хорооллыг яаж өөд нь татах вэ, яаж хөгжүүлэх вэ, гэр хорооллын иргэдийн өмчилж авсан хашааны газрынх нь үнэлгээг нэмэгдүүлж ингэснээрээ эдийн засгийн эргэлтэд оруулж Монголын нийгмийн бүх хурц асуудлыг шийдвэрлэх ийм чухал хуулийн төсөл байж байгаа юм. 

Бас өнөөдөр нийгэмд хэвлэлийн эрх чөлөөг хамгаалах, шударга үгээ хэлдэг буруутай эвлэрч чаддаггүй тэр иргэд шүгэл үлээдэг шүүмжилдэг тэр иргэдийг хамгаалдаг хууль бас өргөн баригдаад хэдэн Их Хурал дамжаад байж байгаа юм. Ийм хуулиудыг өнөөдөр НҮБ-ын зөвлөмжид ч байгаа Олон улсын парламентын холбооны зөвлөмжид ч байгаа Монголын Их Хурал өнөөдөр ярих цаг нь болчихсон шүү дээ. Ийм асуудлууд ард иргэдэд хүнд тусах ийм асуудлууд ерөөсөө бид энэ чуулганаар энэ парламентаар ярихгүй байсаар байгаад дуусах гээд байна шүү дээ. 
Ойрын үед Ерөнхийлөгчөөс баялгийг ард түмэнд эздэд нь хүргэх Үндсэн хуулийн заалтаа хэрэгжүүлэх чиглэлээр хууль өргөн барихаар ажлын хэсэг гарч ажиллаад ингээд хуулийн төсөл бэлэн болчихсон. Одоо өргөн барихын өмнөх ажлууд хийгдээд явж байгаа. Энэ хууль ч гэсэн ойрын үед орж ирвэл Их Хурал хамтраад ард иргэдээ өнөөдөр нийгмийн хүнд салхи шуургатай энэ үед хөрөнгийнх нь талаар, нийгмийн хамгааллынх нь талаар ард иргэдээ дэмжиж ийм шинэ бодлогыг өнөөдөр бид боловсруулж гаргах тал дээр ажиллахгүй бол бид үнэхээр энэ чуулганыг алдах юм бол ирэх чуулганд төсөв хөрөнгө оруулалт ойр зуурын асуудлаа ярьсаар байгаад тэгээд дараа нь сонгуулийн жилтэйгээ золгоно. Энэ чуулганаа үр бүтээлтэй үлдсэн.
М.Энхболд: Б.Бат-Эрдэнэ гишүүн хэлэлцэх асуудалтай холбогдуулж үг хэлнэ. 
Б.Бат-Эрдэнэ: Их баярлалаа. Та бүхнийхээ өглөөний амгаланг айлтгая. Тэгэхээр энэ 7 сард наадмын наана хаврын чуулган өндөрлөнө. Тэгэхээр энэ богино хугацаанд шийдлээ хүлээсэн, бид нарын Их Хурлаар хэлэлцэх асуудлуудын төлөвлөгөөнд орсон ийм хуулиудаа түлхүү нэлээн жаахан шахуу хөтөлбөрөөр хэлэлцээд явбал хэрэгтэй байна гэсэн ийм саналыг би хэлэх гээд байгаа юм даа. Ялангуяа ажлын байрыг бий болгохдоо холбоотой иргэдийнхээ орлогыг нэмэгдүүлэхтэй холбоотой ийм Засгийн газрын мөрийн хөтөлбөрт орсон. Бид нар 2016 оны сонгуулиар намын дэвшүүлсэн мөрийн хөтөлбөрт тусгагдсан бодлого зорилтоо хангах ийм шаардлагатай байгаа юм. Энэ тал дээр би тодорхой саналаа онцолж тэмдэглэж хэлье гэж бодсон юм. Үнэхээр иргэдийн амьдрал амаргүй байна. Статистикийн газраас гаргасан судалгаагаар нийт иргэдийн 65.7 хувь нь хамгийн доод түвшний хэрэглээнээс бага хэрэглээ орлоготой байна гэсэн ийм дүн гарсан байгаа. 
Өмнөх 4 жилийн хугацаанд статистикийн байгууллага бодитой судалгаа гаргаж явах ёстой энэ байгууллага Засгийн газрын мэдэлд хараанд байсан учраас дандаа худлаа мэдээлэл гаргаад байсан л даа. Би энэ статистикийн гаргасан мэдээллийг  харьцангуй бодит үнэнд ойр ийм мэдээлэл гаргаж байна гэж бодож байгаа юм. Тийм учраас бид нарын хамгийн чухал зүйл нэн тэргүүнд тавих зорилт бол ажлын байрыг яаж бий болгох юм бэ, иргэдийнхээ орлогыг яаж нэмэгдүүлэх юм бэ гэдэг энэ бодлого руугаа хандсан хууль шийдвэрийн төслүүдийг Их Хурал яаралтай хэлэлцэх хэрэгтэй байна гэсэн ийм саналыг би хэлье гэж бодож байгаа юм. Одоо Их Хурлын Байнгын хороодоор хэлэлцэж байгаа хуулийн төслүүдийг харах юм бол хууль санаачлагч ялангуяа Их Хурлын гишүүдээс санаачилсан бас онц чухал гэж үзэхэд амаргүй, тэгээд Засгийн газрын өгсөн саналыг үзэх юм бол үг үсэг, хэл найруулгын нэр томьёоны алдаанаас эхлүүлээд бусад хуулиудтай зөрчилтэй ийм хуулийн төслүүдийг хэлэлцээд ярьсаар байгаад ингээд таарч байгаа юм.
Ер нь Их Хурлын үйл ажиллагаатай холбоотой дүнгээс үзэх юм бол нийтдээ 400 гаруй хуульд нэмэлт, өөрчлөлт оруулсан гэсэн дүн байгаа. Тэгэхээр. Хууль шийдвэрийн төслийг голлож боловсруулах ёстой Засгийн газар, Засгийн газрын Хэрэг эрхлэх газар үүн дээр ямархуу байдлаар анхаарч байна вэ гэдэг энэ бол анхааруулга, асуултын тэмдэгтэй ийм зүйл гэж би хэлэх гээд байгаа юм. 
Нөгөө нэг юм нь Их Хурлаар хэлэлцэж байгаа асуудлууд мэдээж хуулиараа нууцлах ёстой асуудал байдаг байх. Ер нь энэ яригдаж байгаа юмыг салбарын мэргэжлийн хүмүүс нь ойлголтоо нэгтгээд нэлээн боломжийн өргөн хэмжээнд хэлэлцүүлэг хийгээд ингээд асуудлыг ярьж баймаар байна. Шанхайн хамтын нийгэмлэгтэй холбоотой, газрын хуультай холбоотой энэ арилжааны банкнуудыг дахин хөрөнгөжүүлэхтэй холбоотой өчнөөн хэл ам дагуулсан хүмүүс нь мэргэжлийн хүмүүс нь тэр салбарынхан нь ойлголт нэгдээгүй, иргэдэд буруу зөрүү ойлголт төрүүлэхээр ийм юмнууд яригдаад байх юм. Мань мэтийг чинь мэргэжлийн хүмүүс биш учраас мэдэхгүй шүү дээ. Үүнийгээ тал талаас нь нягтлаад яриад улс суурьтай асуудалд хандаач гэдэг ийм тодорхой байр суурь хэлэх юм. 
М.Энхболд: Мөнх-Оргил гишүүн.

Ц.Мөнх-Оргил: Баярлалаа. Их Хурлын дарга, гишүүдийн энэ өдрийн аар амгаланг айлтгая. Шанхайн хамтын ажиллагааны байгууллагад элсэх эсэх асуудлыг Улсын Их Хурлаар хэлэлцэж байгаа эсвэл хэлэлцэх гэж байгаа байдалтай холбогдуулж ганц нэг санаа бодлоо хэлэх гэсэн юм. Өчигдөр Аюулгүй байдал, гадаад бодлогын хороон дээр энэ асуудал байгаагүй. Зөвхөн ажлын хэсэг байгуулах асуудал байсан. Бусад асуудлын хүрээнд нууцаар гэнэтхэн энэ асуудал орж ирээд ирц хүрээгүй, зөвшилцөх хэлбэрээр оруулж ирээд ирц хүрээгүй. Ингээд энэ асуудал хойшлогдсон. Тэгэхээр үүн дээр миний бодлоор энэ чухал асуудал нэгдүгээрт нээлттэй хэлэлцэгдэх ёстой гэж бодож байна, энд нууцлаад байх юм ерөөсөө байхгүй. Хэзээ байхдаа Монгол Улс олон улсын байгууллагад нэгдэж орох асуудлаа нууцаар хэлэлцэж байсан юм бэ? Энэ гэрээ энэ байгууллагад элсэх асуудал, энэ байгууллагын дүрэм журам гэрээ конвенц чинь бүгд нээлттэй ил тод байж байгаа. Үнэхээр элсэх чухал шаардлагатай гарцаагүй тулсан асуудал бол үндэслэлийг нь гаргаад тайлбарлаад Улсын Их Хурлын гишүүд нэгдсэн ойлголттой болоод Их Хурлаар дамжуулж Монголын олон нийт ард түмэн энэ юун байгууллага юм бэ, яах гээд байгаа юм бэ, ямар ач  холбогдолтой юм бэ, ямар үр дагавартай юм бэ гээд сайн мууг нь тооцоод мэдээлэлтэй болоод төр засгийнхаа бодлогыг дэмжээд явах энэ нөхцөлийг бүрдүүлэх хэрэгтэй. Хаалттай хэрхэвч хэлэлцүүлж болохгүй. Тэгээд ч энэ магадгүй 2016-2020 онд үйл ажиллагаа явуулж байгаа Их Хурлын хамгийн үр дагавартай чухал шийдвэрүүдийн нэг ч байж магадгүй. Гадаад бодлого, дотоод бодлогын ялгаа ерөөсөө тэр л дээ. Дотоод бодлогоор гарсан аливаа шийдвэрийн үр дагавар нь тэр доороо мэдэгддэг. Хойшиллоо гэхэд 4 жилийн дараа сонгуулиар мэдэгдэнэ. Гадаад бодлогын асуудлаар гаргасан шийдвэрийн үр дагавар олон жилийн дараа гарна. Магадгүй энэ шийдвэрийн үр дагавар сайн бол зөвийг нь, буруу бол лайг нь манай үр хүүхдүүд үүрнэ. Тэгж байгаа бол бид нар энэ асуудалд маш нухацтай хандаж Их Хурал Үндсэн хуулиар олгогдсон гадаад дотоод бодлогын үндсийг тодорхойлно гэсэн энэ хэнд ч олгогдоогүй онцгой бүрэн эрхээ Байнгын хороогоор дамжуулж биш өөрөө хэрэгжүүлэх ёстой гэж бодож байна нэгдүгээрт. 

Хоёрдугаарт, энэ асуудлыг нээлттэй хэлэлцэхдээ зөвхөн Аюулгүй байдал, гадаад бодлогын байнгын хороогоор хэлэлцүүлээд зогсоож болохгүй энэ бол 76 гишүүн 76-уулаа байр сууриа илэрхийлэх ёстой асуудал. Би үүнийг зөв бурууг нь яриагүй шүү. Энэ зөв ч байж болно, буруу ч байж болно. Би буруу гэж бодож байгаа, гэхдээ өргөн хэлэлцүүлгийн хүрээнд Засгийн газар гарцаагүй ийм үндэслэл байна гэдгээ тайлбарлаад өгвөл би байр сууриа өөрчлөхөд бэлэн байна. Одоогоор надад тийм тайлбар өгсөн танилцуулга байхгүй учраас хэлэлцүүлэг яваагүй учраас би хуучин байр сууриндаа байж байна. Тэгэхээр энэ Байнгын хороогоор биш нэгдсэн хуралдаанаар хэлэлцэх ёстой. Асуудлыг хаалттай хэлэлцдэг горим байдаг л даа. Гэхдээ ямар асуудлаа хэлэлцэх гэж байгаагаа хаалттай хэлэлцэж байсан түүх энэ Их Хуралд байхгүй. Ядаж энэ чинь ийм асуудал хэлэлцэнэ гээд тэр асуудлаа хэлэлцэх асуудлынхаа жагсаалтад тавиад ийм үндэслэлээр үүнийг хаалттай хэлэлцэнэ гэж байдаг болохоос биш бусад асуудлын дотор оруулаад юу хэлэлцэх нь мэдэгдэхгүй байхад гэнэт оруулж ирээд энэ асуудлыг өчигдөр зөвшилцөх шахсан нь би аюул боллоо гэж бодож байна. Энэ өөрөө Монгол төрийг хүнд байдал оруулах байхгүй юу. Үүнийг зөвшилцлөө, Улсын Их Хурал дэмжчихлээ гэж ойлгоод манайх энэ байгууллагад элсэхээр боллоо гээд зарлачихдаг, зөвшилцөнө гэдэг чинь Их Хурал бодлогоо гаргачихсан Их Хурал зөвшөөрчихсөн гэсэн үг биш шүү дээ. Зөвшилцөөд ороод ирэхээр нь бид нар энэ гэрээ чинь болохгүй байна гээд буцааж байсан түүх байдаг шүү дээ. Тэгэхээр нэгмөсөн шийдвэрээ гаргаж байж олон нийтэд, дэлхий дахинд зарламаар байгаа юм. 

Гуравдугаарт, энэ зөвшилцөх хэлбэрээр оруулж ирж байгаа юм. Зөвшилцөх хэлбэрээр оруулж ирэх юм бол 3 хуудас танилцуулга биш Монгол Улсын нэгдэж орох гэж байгаа 50 гаруй гэрээ конвенцийг монгол хэл, орос хэл дээр нь ямар хэл дээр нь байдаг юм бэ хамт хавсаргаад Засгийн газар дүгнэлтээ оруулаад энэ гэрээ конвенц нь ийм заалттай байна, энэ нь Үндсэн хууль, хууль тогтоомжид нийцэж байна. Энэ хууль тогтоомжид нийцэхгүй байна тийм учраас ийм засвартай байж болно, эсвэл энд нь засвар хийхгүйгээр олон улсын гэрээг үндэснийхээ хууль тогтоомжоос илүү дээгүүр аваад явна гээд юунд орох гэж байгаагаа тайлбарлаж хэлмээр байгаа юм. Тэгэхээр энэ зөвшилцөх асуудал биш. Энэ бол бодлого гаргах ёстой асуудал байгаа юм.
М.Энхболд: Батнасан гишүүн үг хэлнэ.
О.Батнасан: Эрхэм гишүүдийн өглөөний амгаланг айлтгая. Дэлгэрсайхан гишүүн, Мөнхбаатар гишүүн, Батнасан гишүүн нарын өргөн барьсан Эрүүгийн хуульд өөрчлөлт оруулах тухай хуулийн төсөл байгаа. Энэ төслийг Хууль зүйн байнгын хороо хэлэлцээд хэлэлцэх эсэхийг нь шийдсэн. Хэлэлцэхийг дэмжсэн. Ажлын хэсэг хуралдсан. Саналын томьёолол дээр бас зөрүүтэй зүйлүүд байсан, ажлын хэсэг дээр хуралдаад ерөнхийдөө засаад оруулаад явуулъя гэсэн ийм зүйлийг ярьсан. Хуулийг яаравчлах шаардлага байгаа. 
Яагаад вэ гэхээр өсвөр насны хүүхдүүдэд зөвхөн хорих ял оногдуулж байгаа. Эрх зүйн байдлыг дордуулсан ийм хууль байгаа учраас энэ хуулийг яаралтай хэлэлцэж өнөөдрийн хэлэлцэх асуудлын дараалалд оруулж өгөхийг хүсэж байна. Баярлалаа. 
М.Энхболд: Гишүүд хэлэлцэх асуудалтай холбогдуулж үг хэллээ. Газрын тухай хуулийг хоёр ч гишүүн хөндөж ярилаа. Газар өмчлөлийн тухай хуулийн хэрэгжих хугацааг хугацаагүйгээр сунгасан. Одоо бол Засгийн газар, орон нутгийн удирдлага энэ хуулийн дагуу газар өмчлөлийн асуудлаа иргэдэд зөв зүйтэй ойлголт сурталчилгаа хийж энэ ажлаа шуурхайлах ажлыг хийх хэрэгтэй. Ер нь бол Их Хурлаар хэлэлцэгдэх ёстой нэлээд асуудлууд бий. Их Хурлаар хэлэлцэх асуудлыг бид нар өнгөрсөн 7 хоногт гэхэд жишээ нь жаахан цаг сунгаад хэлэлцье гэхээр үдээс хойш орой 18 цагаас хойш ирцгүй болоод байгаа. Хууль санаачлагч нь өөрсдөө орж ирж байгаа ийм зүйлүүд бий. Нэгэнт хэлэлцэх асуудалд орж батлагдсан зүйлүүдээ гишүүд нэлээн идэвхтэй цаг сунгаад ярих зүйлүүдээ яриад явах нь зүйтэй гэж би ингэж бодож байна.
Шанхайн хамтын ажиллагааны байгууллагын асуудлыг Аюулгүй байдал, гадаад бодлогын байнгын хороон дээр бусад асуудлын хүрээнд ярья гэж Засгийн газраас асуудлыг нь нууцын дэглэмээр өргөн барьсан учраас нээлттэй ярих боломж байхгүй байгаа. 

Эрүүгийн хуульд нэмэлт, өөрчлөлт оруулах асуудлыг маргааш хэлэлцэхээр маргаашийн төлөвлөгөөнд орсон байгаа. Ингээд хэлэлцэх асуудалтай холбогдуулаад гишүүд үг хэллээ. Одоо хэлэлцэх асуудалдаа оръё. 
Мэндчилгээ байна 6 дугаар сарын 04-ний өдөр Улсын Их Хурлын гишүүн Хишигээгийн Нямбаатар, мөн 6 дугаар сарын 07-ны өдөр Улсын Их Хурлын гишүүн Бадмаанямбуугийн Бат-Эрдэнэ нарын төрсөн өдөр тохиолдож байгаа юм байна. Төрсөн өдөр нь тохиолдож байгаа Нямбаатар, Бат-Эрдэнэ нарт Улсын Их Хурлын гишүүдийн нэрийн өмнөөс төрсөн өдрийн мэнд хүргэж, ажилд нь амжилт, эрүүл энх, сайн сайхныг хүсэн ерөөе. 
Нэг. Үндсэн хуулийн цэцийн 2018 оны 07 дугаар дүгнэлт
Үндсэн хуулийн цэцийн дүгнэлтийг Үндсэн хуулийн цэцийн гишүүн Чинбат танилцуулна. Чинбат гишүүнийг индэрт урьж байна. 

Н.Чинбат: Та бүхний энэ өдрийн амгаланг эрье.

Монгол Улсын Үндсэн хуулийн цэцийн дүгнэлт 2018 оны 05 дугаар сарын 25-ны өдөр дугаар 07, Иргэний хэрэг шүүхэд хянан шийдвэрлэх тухай хуулийн зарим зүйл хүчингүй болсонд тооцох тухай хуульд Үндсэн хуулийн холбогдох заалтыг зөрчсөн эсэх тухай маргааныг хянан шийдвэрлэсэн тухай
Монгол Улсын Үндсэн хуулийн цэцийн дунд суудлын хуралдааныг Үндсэн хуулийн цэцийн дарга Д.Одбаяр даргалж, Үндсэн хуулийн цэцийн гишүүн Ш.Цогтоо, Н.Чинбат /илтгэгч/, Д.Солонго, Д.Ганзориг нарын бүрэлдэхүүнтэй, хуралдааны нарийн бичгийн даргаар Ц.Долгормааг оролцуулан Үндсэн хуулийн цэцийн дунд суудлын хуралдааны танхимд нээлттэй хийсэн. Үндсэн хуулийн цэцийн дунд суудлын хуралдаанд мэдээлэл гаргагч, иргэн Н.Энхцэцэг болон Монгол Улсын Их Хурлын итгэмжлэгдсэн төлөөлөгч, Улсын Их Хурлын гишүүн О.Батнасан нар оролцлоо.

Үндсэн хуулийн цэцийн дунд суудлын хуралдаанаар Монгол Улсын Их Хурлаас 2016 оны 02 дугаар сарын 05-ны өдөр баталсан Иргэний хэрэг шүүхэд хянан шийдвэрлэх тухай хуулийн зарим зүйл хүчингүй болсонд тооцох тухай хуулийн 1, 2 дугаар зүйл нь Үндсэн хуулийн Арван дөрөвдүгээр зүйлийн 1 дэх хэсгийн “... хүн бүр хууль, шүүхийн өмнө эрх тэгш байна.”, Арван зургадугаар зүйлийн 14 дэх заалтын “иргэн шүүхэд гомдол гаргах, ... эрхтэй. ...”, Арван есдүгээр зүйлийн 1 дэх хэсгийн “Төрөөс хүний эрх, эрх чөлөөг хангахуйц ... хууль зүйн ... баталгааг бүрдүүлэх, ... үүргийг иргэнийхээ өмнө хариуцна.”, Тавьдугаар зүйлийн 2 дахь хэсгийн “Улсын дээд шүүхийн шийдвэр шүүхийн эцсийн шийдвэр байх бөгөөд түүнийг бүх шүүх, бусад этгээд заавал биелүүлнэ. ...”, Тавин нэгдүгээр зүйлийн 1 дэх хэсгийн “Улсын дээд шүүх Ерөнхий шүүгч, шүүгчдээс бүрдэнэ.” гэсэн заалтыг тус тус зөрчсөн эсэх тухай маргааныг хянан хэлэлцлээ.

Энэхүү дүгнэлтийн үндэслэл нь: 

1.Монгол Улсын Үндсэн хуулийн цэцийн 2016 оны 08 дугаар дүгнэлтэд “Монгол Улсын Их Хурлаас 2016 оны 02 дугаар сарын 05-ны өдөр Иргэний хэрэг шүүхэд хянан шийдвэрлэх тухай хуулийн зарим зүйл хүчингүй болсонд тооцох тухай хууль нь Монгол Улсын Үндсэн хуулийн Тавьдугаар зүйлийн 2 дахь хэсгийн “... Хэрвээ Улсын дээд шүүхийн шийдвэр хуульд харшилбал түүнийг Улсын дээд шүүх өөрөө хүчингүй болгоно.” гэсэн заалтыг хэрхэн хэрэгжүүлэх, хуульд харшилсан шийдвэрээ ямар журмаар хүчингүй болгохтой холбогдсон харилцааг зохицуулалтгүй орхиж, хуулийн хийдэл бий болгожээ “ гэж дүгнэсэн байна. Ийнхүү дүгнэсэн атал уг хийдлийг арилгаагүй байгаа нь Үндсэн хуулийн зөрчил гэж үзэхээр байна.

Мөн Улсын Их Хурлын итгэмжлэгдсэн төлөөлөгч, Улсын Их Хурлын гишүүн О.Батнасан Үндсэн хуулийн цэцэд ирүүлсэн тайлбар болон Цэцийн дунд суудлын хуралдааны явцад дээрх хийдлийг хүлээн зөвшөөрч холбогдох нэмэлтийг хийх талаар дурдсан болно.

2.Монгол Улсын Их Хурлаас 2016 оны 02 дугаар сарын 05-ны өдөр Иргэний хэрэг шүүхэд хянан шийдвэрлэх тухай хуулийн зарим зүйл хүчингүй болсонд тооцох тухай хуулийг баталж, мөн өдрөөс эхлэн дагаж мөрдсөнөөр хяналтын шатны иргэний хэргийн шүүхийн тогтоолд гомдол гаргах улмаар Улсын дээд шүүхийн Ерөнхий шүүгч гомдлыг хянах, мөн дүгнэлт бичиж хэргийг хянан хэлэлцүүлэх зохицуулалтгүй болсон юм. 

 
3.Монгол Улсын Их Хурлаас 2017 оны 5 дугаар сарын 08-ны өдөр баталсан Эрүүгийн хэрэг хянан шийдвэрлэх тухай хуулийн 40.10, 40.11 дүгээр зүйлд хяналтын шатны шүүхийн шийдвэр хууль зөрчсөн гэж үзвэл Улсын дээд шүүхийн Ерөнхий шүүгчид гомдол гаргах, Улсын дээд шүүхийн хяналтын шатны эрүүгийн хэргийн шүүгчдийн нэгдсэн хуралдаанаар хэргийг хянан хэлэлцэх талаар, мөн 2016 оны 02 дугаар сарын 04-ний өдөр баталсан Захиргааны хэрэг шүүхэд хянан шийдвэрлэх тухай хуулийн 128 дугаар зүйлд Улсын дээд шүүхийн Ерөнхий шүүгчид гомдол гаргах, Улсын дээд шүүхийн хяналтын шатны захиргааны хэргийн шүүгчдийн нэгдсэн хуралдаанаар хэргийг хянан хэлэлцэх талаарх журмыг шинээр зохицуулан тодорхойлсон.

Дээр дурдсан хэрэг хянан шийдвэрлэх ажиллагаанд оролцогчдын гомдлыг Улсын дээд шүүхийн Ерөнхий шүүгч урьдчилан хянаад үндэслэлтэй гэж үзвэл хэргийг Улсын дээд шүүхийн хяналтын шатны захиргаа, эрүүгийн хэргийн тус тусын танхимын шүүгчдийн нэгдсэн хуралдаанаар хэлэлцүүлэн шийдвэрлэх боломжтой байхад Иргэний хэрэг шүүхэд хянан шийдвэрлэх тухай хуулийн зарим зүйл хүчингүй болсонд тооцох тухай хуулийн 1 дүгээр зүйлийн дагуу иргэний хэргийг хянан шийдвэрлэх ажиллагаанд оролцогчдын хувьд холбогдох гомдлоо Улсын дээд шүүхийн Ерөнхий шүүгчид гаргах, хэргээ хяналтын шатны хуралдаанаар дахин хянан хэлэлцүүлэх хуулийн зохицуулалтгүй болсон байдаг юм. Энэ нь хэрэг хянан шийдвэрлэх 3 төрлийн ажиллагаанд оролцогчдод өөр өөр журмыг тогтоож, тэгш бус байдал үүсгэн, улмаар иргэний эрх тэгш байх нөхцөлийг хангах хууль зүйн баталгааг алдагдуулсан байна.

4.Монгол Улсын Үндсэн хуулийн цэцийн 2016 оны 08 дугаар дүгнэлтээр Монгол Улсын Их Хурлаас 2016 оны 02 дугаар сарын 05-ны өдөр баталсан Иргэний хэрэг шүүхэд хянан шийдвэрлэх тухай хуулийн зарим зүйл хүчингүй болсонд тооцох тухай хуулийн 1 дүгээр зүйл нь Монгол Улсын Үндсэн хуулийн Арван зургадугаар зүйлийн 14 дэх заалт, Тавьдугаар зүйлийн 2, Тавин нэгдүгээр зүйлийн 1 дэх хэсгийг тус тус зөрчөөгүй байна хэмээн шийдвэрлэсэн юм.

Иймд Иргэний хэрэг шүүхэд хянан шийдвэрлэх тухай хуулийн зарим зүйл хүчингүй болсонд тооцох тухай хуулийг баталж, иргэний хэрэг хянан шийдвэрлэх ажиллагаанд хийдэл үүсгэсэн нь Үндсэн хуулийн Арван дөрөвдүгээр зүйлийн 1 дэх хэсгийн “... хүн бүр хууль, шүүхийн өмнө эрх тэгш байна.”, Арван есдүгээр зүйлийн 1 дэх хэсгийн “Төрөөс хүний эрх, эрх чөлөөг хангахуйц ... хууль зүйн ... баталгааг бүрдүүлэх, ... үүргийг иргэнийхээ өмнө хариуцна.” гэснийг тус тус зөрчсөн гэж үзэхээр байна.

Монгол Улсын Үндсэн хуулийн Жаран дөрөвдүгээр зүйлийн 1 дэх хэсэг, Жаран зургадугаар зүйлийн 2 дахь хэсгийн 1 дэх заалт, Үндсэн хуулийн цэцэд маргаан хянан шийдвэрлэх ажиллагааны тухай хуулийн 31, 32 дугаар зүйлийг тус тус удирдлага болгон

МОНГОЛ УЛСЫН ҮНДСЭН ХУУЛИЙН НЭРИЙН ӨМНӨӨС
ДҮГНЭЛТ ГАРГАХ нь:
1.Монгол Улсын Их Хурлаас 2016 оны 02 дугаар сарын 05-ны өдөр баталсан Иргэний хэрэг шүүхэд хянан шийдвэрлэх тухай хуулийн зарим зүйл хүчингүй болсонд тооцох тухай хуулийн 1 дүгээр зүйлд “Иргэний хэрэг шүүхэд хянан шийдвэрлэх тухай хуулийн 1761, 177, 178 дугаар зүйлийг тус тус хүчингүй болсонд тооцсугай.” гэсэн нь Үндсэн хуулийн Арван дөрөвдүгээр зүйлийн 1 дэх хэсгийн “... хүн бүр хууль, шүүхийн өмнө эрх тэгш байна.”, Арван есдүгээр зүйлийн 1 дэх хэсгийн “Төрөөс хүний эрх, эрх чөлөөг хангахуйц ... хууль зүйн ... баталгааг бүрдүүлэх, ... үүргийг иргэнийхээ өмнө хариуцна.” гэснийг зөрчсөн байна.

 

2.Монгол Улсын Их Хурлаас 2016 оны 02 дугаар сарын 05-ны өдөр баталсан Иргэний хэрэг шүүхэд хянан шийдвэрлэх тухай хуулийн зарим зүйл хүчингүй болсонд тооцох тухай хуулийн 2 дугаар зүйл нь Үндсэн хуулийн Арван дөрөвдүгээр зүйлийн 1 дэх хэсгийн “... хүн бүр хууль, шүүхийн өмнө эрх тэгш байна.”, Арван зургадугаар зүйлийн 14 дэх заалтын “иргэн шүүхэд гомдол гаргах, ... эрхтэй. ...”, Арван есдүгээр зүйлийн 1 дэх хэсгийн “Төрөөс хүний эрх, эрх чөлөөг хангахуйц ... хууль зүйн ... баталгааг бүрдүүлэх, ... үүргийг иргэнийхээ өмнө хариуцна.”, Тавьдугаар зүйлийн 2 дахь хэсгийн “Улсын дээд шүүхийн шийдвэр шүүхийн эцсийн шийдвэр байх бөгөөд түүнийг бүх шүүх, бусад этгээд заавал биелүүлнэ. ...”, Тавин нэгдүгээр зүйлийн 1 дэх хэсгийн “Улсын дээд шүүх Ерөнхий шүүгч, шүүгчдээс бүрдэнэ.” гэсэн заалтыг зөрчөөгүй байна.

3.Энэхүү дүгнэлтийг Үндсэн хуулийн цэцэд маргаан хянан шийдвэрлэх ажиллагааны тухай хуулийн 36 дугаар зүйлийн 2 дахь хэсэгт заасны дагуу хүлээн авснаас хойш 15 хоногийн дотор хэлэлцэж хариу ирүүлэхийг Улсын Их Хуралд уламжилсугай. 
Хуралдаан даргалагч Д.Одбаяр, гишүүд Ш.Цогтоо, Н.Чинбат, Д.Солонго, Д.Ганзориг. 
М.Энхболд: Чинбат гишүүнд баярлалаа. Цэцийн дүгнэлтийн талаар Хууль зүйн байнгын хороо санал, дүгнэлт гаргасан. Санал, дүгнэлтийг Батнасан гишүүн танилцуулна. Батнасан гишүүнийг индэрт урьж байна. Би зочин танилцуулъя Батнасан гишүүн түр зогсож байгаарай, ганцхан минут. Улсын Их Хурлын гишүүн Эрдэнийн урилгаар Сонгинохайрхан дүүргийн Ардчилсан намын 27 дугаар үүрийн гишүүд Улсын Их Хурлын үйл ажиллагаа, Төрийн ордонтой танилцаж байна. Та бүхэнд ажлын амжилт, сайн сайхныг хүсэн ерөөе. Батнасан гишүүн дүгнэлтээ танилцуулъя. 
О.Батнасан: Улсын Их Хурлын дарга, эрхэм гишүүд ээ, 
Иргэний хэрэг шүүхэд хянан шийдвэрлэх тухай хуулийн зарим зүйл хүчингүй болсонд тооцох тухай хуулийн 1 дүгээр зүйл Монгол Улсын Үндсэн хуулийн холбогдох заалтыг зөрчсөн эсэх маргааныг хянан шийдвэрлэсэн Үндсэн хуулийн цэцийн 2018 оны 5 дугаар сарын 25-ны өдрийн 07 дугаар дүгнэлтийг Хууль зүйн байнгын хороо 2018 оны 6 дугаар сарын 6-ны өдрийн хуралдаанаараа хэлэлцлээ. 
Иргэний хэрэг шүүхэд хянан шийдвэрлэх тухай хуулийн зарим зүйл хүчингүй болсонд тооцох тухай хуулийн 1 дүгээр зүйлийн “Иргэний хэрэг шүүхэд хянан шийдвэрлэх тухай хуулийн 1761, 177, 178 дугаар зүйлийг тус тус хүчингүй болсонд тооцсугай.” гэсэн нь Үндсэн хуулийн Арван дөрөвдүгээр зүйлийн 1 дэх хэсгийн “... хүн бүр хууль, шүүхийн өмнө эрх тэгш байна.”, Арван есдүгээр зүйлийн 1 дэх хэсгийн “Төрөөс хүний эрх, эрх чөлөөг хангахуйц ... хууль зүйн ... баталгааг бүрдүүлэх, ... үүргийг иргэнийхээ өмнө хариуцна.” гэснийг зөрчсөн байна гэсэн шийдвэрлэсэн Үндсэн хуулийн цэцийн 2018 оны 07 дугаар дүгнэлтийг Хууль зүйн байнгын хорооны хуралдаанд оролцсон гишүүд санал нэгтэйгээр хүлээн зөвшөөрөх нь зүйтэй гэж үзлээ.
Улсын Их Хурлын эрхэм гишүүд ээ, 

Үндсэн хуулийн цэцийн 2018 оны 5 дугаар сарын 25-ны өдрийн 07 дугаар дүгнэлтийн талаархи Хууль зүйн байнгын хорооны санал, дүгнэлтийг хэлэлцэн шийдвэрлэж өгөхийг та бүхнээс хүсье.

Анхаарал тавьсанд баярлалаа.

М.Энхболд: Батнасан гишүүнд баярлалаа. Байнгын хорооны дүгнэлтээс асуулт асуух гишүүд байна уу? Баасанхүү гишүүнээр тасаллаа. Гарамжав гишүүн асуултаа асууя. 

Ц.Гарамжав: Өнөөгийн байдлаар Монгол Улсад хүчин төгөлдөр үйлчилж байгаа 501 хууль тогтоомжууд байна. 2020 он хүртэл бид нар 270 орчим хууль тогтоомжуудыг боловсруулж баталж гаргахаар зорьж байгаа мэдээлэл байгаа. Тэгэхээр хууль тогтоох дээд байгууллага болохын хувьд бид бүхэн аливаа хуулийг батлахын өмнө ялангуяа Улсын Их Хурал анхнаас нь маш нарийн судалж анхааралтай хандаж өнөөдрийн тулгамдсан асуудал мөн үү, Үндсэн хуультай харшлах уу, үгүй юу, хамгийн түрүүнд хүний эрх, ардчилал бид нарын зорилго зөрчигдөх үү, үгүй юу гэдгээ маш анхааралтай судалж байж хууль тогтоомжоо гаргаж хэрэгжүүлж байх ёстой гэж бодогдож байна. 

2016 оны 02 дугаар сарын 15-ны өдөр Иргэний процессын хуулийн зарим зүйл заалтыг хүчингүй болгосон байна. Ингэхдээ хүнийг эрхийг ялангуяа төрөөс хуулиар хамгаалуулагдах ёстойг ноцтой зөрчсөн гэж үзэж байгаа юм. Ялангуяа Үндсэн хуулийн 14 дүгээр зүйлийн 1 дүгээр хэсгийн хүн бүр хууль шүүхийн өмнө тэгш эрхтэй байх ёстой. 19 дүгээр зүйлийн 1 дүгээр хэсэгт төрөөс хүний эрх чөлөөг хангахуйц хууль баталгаа бүрдүүлэх ёстой. Энэ үүргийг иргэнийхээ өмнө төр хариуцна гэснийг зөрчсөн байна гэж үзэж байгаа юм. Гэтэл энэ эрхийг 2016 оны 02 дугаар сард гаргасан Иргэний процессын тухай хуулиар Улсын дээд шүүхийн нийт шүүгчдийн хуралдаанаар хэрэг хянан шийдвэрлэх тогтоолтой холбоотой журмуудыг хүчингүй болгосон нь Үндсэн хуулиар баталгаажсан хүний эрхийг зөрчсөн байна гэж үзэж байгаа юм л даа. 

Ингээд өнгөрсөн жилд буюу 2017 онд Улсын дээд шүүхийн нийт шүүгчдийн хуралдааны журмын талаар 2017 оны 5 дугаар сарын 18-ны өдөр үүнийг нэмэлт болгож оруулсан. Тэгэхээр энэ нэмэлт  нь иргэний процессоор  хасагдсан байсан зохицуулалтыг нэмсэн гэж үзэж байна уу, үүнийг асууж байна. Мөн Үндсэн хуулиараа тухайн зохицуулалтыг сэргээж байгаа тохиолдолд хуулийн давхардал үүсэхгүй юу гэсэн иймэрхүү асуудал байна. Мөн бусад хууль дээр захиргааны хэргийг шүүн шийдвэрлэх хуулийн процессын тухай хууль дээр, эрүүгийн тухай хуулийн процессын тухай хууль дээр эдгээр заалтууд хэвээрээ үлдсэн мөртлөө иргэний тухай хууль дээр яагаад энэ заалтыг аваад хаячихдаг юм бэ? 2016 оны 02 сард. Тэгэхээр Иргэний тухай хуулиуд дээр ямар хэргүүд хэлэлцэгддэг билээ гэдэг сонирхолтой байгаа юм л даа. Дандаа үнийн дүн өндөртэй, эдийн засгийн ашиг сонирхолтой иймэрхүү хэргүүд үүгээр явдаг. Тэгэхээр үүнийг аваад хаячихсан байна, нийт иргэдийнхээ, аж ахуй нэгжүүдийнхээ нийгмийнхээ Үндсэн хуулиар хамгаалагдсан ардчилсан ёс журмынхаа эсрэг заалтыг аваад эсрэг юм болжээ гэж үзэж байгаа юм. 

Тэгэхээр 2002 оны Иргэний хэрэг шүүхэд хянан шийдвэрлэх тухай хуулийн 176 дугаар зүйлийн 1-ээс аваад 1, 2, 3, 4, 5 хүртэл хэсгийг авчихсан байгаа юм. Тэгэхээр энэ зүйлийг сэргээж байна гэж үзэх үү? Энэ талаар хариулт авъя.

М.Энхболд: Батнасан гишүүн тайлбар өгөх үү? Батнасан гишүүний микрофоныг өгье. 
О.Батнасан: Баярлалаа. Жаахан холоос тайлбарлах гээд үзье. 2015 оны 6 дугаар сарын 24-нд Үндсэн хуулийн цэцийн их суудлын хуралдаанаар Шүүхийн тухай хуулийн 17.2-ыг хүчингүй болгочихсон байгаа. Шүүхийн тухай хуулийн 17.2-т юу гэж заасан байна вэ гэхээр хяналтын шатны шүүхийн шийдвэр эцсийнх байна гэсэн ийм заалт байсан. Одоогийн байгаа хуулийн хийдэл гэж үзэж байгаа. 2016 оны Цэцийн 08 дугаар дүгнэлт гарсан. Улсын дээд шүүх хуульд харшилсан шийдвэрээ ямар журмаар хүчингүй болгохтой холбогдсон харилцааг зохицуулахдаа холбоотой хуулийн заалт байхгүй болчихсон. Тэгэхээр энэ хийдлээ арилга гээд 2016 оны 08 дугаар дүгнэлтээ Цэц гаргасан. Энэ хийдэл дээр нь энэ хийдлийг засаагүй байна гэж сая Үндсэн хуулийн цэц үзээд зөрчил гэж үзээд маргаан үүсгэсэн. 
Одоо яах вэ гэхээр Захиргааны хэрэг хянан шийдвэрлэх тухай хууль, Эрүүгийн хэрэг хянан шийдвэрлэх тухай хуульд Улсын дээд шүүхийн дээд шүүхэд иргэн гомдол гаргах эрхтэй. Улсын дээд шүүхийн дээд шүүгчид гомдол гаргасан тохиолдолд буюу нэгдсэн хуралдаан буюу нийт шүүгчдийн хуралдааныг Улсын дээд шүүхийн шүүгч хэрвээ энэ үндэслэлтэй гэж үзвэл хийлгэнэ гэсэн ийм зохицуулалт байгаа юм. Энэ зүйл нь Иргэний хэрэг хянан шийдвэрлэх тухай хууль дээр хоцрогдсон. Хууль зүйн байнгын хороо хуралдсан. Хууль зүйн байнгын хороо хуралдаад өөрийнхөө бүрэн эрхийн хүрээнд Иргэний хэрэг шүүхэд хянан шийдвэрлэх тухай хуулийн 1761, 177, 178-тай холбоотой заалтыг дахиж хуулийн төсөл нэмэлт, өөрчлөлтөөр өргөн барьж зохицуулалт хийх нь зүйтэй юм гэсэн ийм дүгнэлтийг гаргасан. 

М.Энхболд: Гарамжав гишүүнд 1 минут нэмж өгье. 
Ц.Гарамжав: Тэгэхээр тэнд Үндсэн хуулиараа тухайн зохицуулалтыг сэргээж байгаа тохиолдолд хуулийн давхардал үүсэхгүй юу гэдэг асуудлыг та нэг тодорхой хариулж өгөөч. 
М.Энхболд: Батнасан гишүүн тодруулгад хариулт өгье.
О.Батнасан: Хуулийн давхардал гэхээсээ илүү таны хэлээд байгаа зөв л дөө. Иргэний эрх зүйн байдлыг дордуулж болохгүй, иргэн хүн хууль ёсны боломжоо алдах ёсгүй. Энэ боломжийг нь байхгүй болгочихсон байхгүй юу. Энэ нэгэнт хуульчдын ярьдаг нар хиртэлтийн онол байгаа шүү дээ. Нэгэнт хүчингүй болгосон хуулийг эргэж буцааж хэрэглэхгүй гэж. Тийм учраас энэ зүйл заалттай холбоотой зүйлийг нэмэлт, өөрчлөлтөөр Иргэний хэрэг хянан шийдвэрлэх тухай хуульд оруулж өгч байж иргэн хүний хууль ёсны эрхийн эрх зүйн байдлыг дордуулсан бол дээрдүүлэх ийм л заалтыг оруулж өгөх өөрчлөлт хийнэ гэж бодож байгаа юм. Давхардал үүсэхгүй. Яагаад вэ гэхээр өмнөх хуулийг нь хүчингүй болгочихсон байхгүй юу. 

М.Энхболд: Баасанхүү гишүүн асуултаа асууя. 

О.Баасанхүү: Баярлалаа. Одоо Улсын дээд шүүх чинь 8, 8 гээд 3-аараа нийлээд 25 шүүгчтэй болж байгаа юм. Тэгэхээр бүгд хуралдаад 25 хүн суугаад ахиад шийднэ гэсэн ойлголт болох гээд байна даа. Зөв үү? Ерөнхий шүүгчид өгдөг нь ямар учир вэ гэж байгаа юм. Өөрөөр хэлбэл, Ерөнхий шүүгч нь нөгөө кабинет руу нь оруулаад 8+1 гээд 9 болоод шийдэх гээд байна уу? Үүнийг нэгдүгээрт тодорхой асуумаар байна. 

Хоёрдугаарт, Эрүүгийн байцаан шийтгэх хуульд чинь ийм ойлголт байгаа шүү дээ. Урьдчилсан хуралдаан зарлаад урьдчилсан хуралдаанаар нотлох баримтуудыг үзээд Дээд шүүх дээр гэм буруутай эсвэл гэм буруугүй, мөрдөн байцаалтад буцаах ёсгүй гээд шийдээд байгаа байхгүй юу. Тэгэхээр юуг шийдэх гээд байгаа юм бэ би ерөөсөө ойлгохгүй болоод байгаа юм л даа. Яагаад вэ гэхээр хамгийн сүүлийн 9 маань дахиад гэм буруутай, гэм буруугүйг нь тогтоох гээд байгаа юм уу? Миний ойлгож байгаагаар анхан шатны шүүх гэм буруутай, гэм буруугүйг тогтоодог. Давах бол шүүх хуралдааны процессын явцыг тодорхойлоод Дээд шүүх хууль хэрэглээг хянадаг гэж би ойлгоод байгаа шүү дээ, хуулийн  хэрэглээ. Жишээ нь, 145-ыг хэрэглэсэн байна, 106-г хэрэглэх байсан гэдэг ч юм уу, эсвэл 120-ыг хэрэглэсэн байна, буруу хуулийг зүйлчилсэн байна гэж. Түүнээс биш гэм буруутай, гэм буруугүйг зөвхөн шүүх шийднэ гэдэг чинь ганц анхан шатны шүүх шийдчихэж байгаа гэсэн үг. 

Дараагийн давах бол тэр миний ойлгож байгаагаар давж байгаа процесс дээрээ хуралдааны явц анхан шатны шүүхийн асуудлуудаа яриад Дээд шүүх бол хяналтын гэдэг чинь хууль хэрэгжилт гэдэг юм уу, хуулийн хэрэглээний хяналт дээр тавих гээд байгаа юм л даа. Ингээд хуулийг хэрэглэсний дараа дахиад 9 рүү яг юу барьж орох гээд байгаа юм бэ, олон процесс чинь хоёр талтай л даа. Яах вэ үнэхээр ял шийтгэл авч байгаа хүн дээшээ явж байгаа цайрчих болов уу, цагаадчих болов уу, хөнгөрөх болов уу гээд хүний эрх талдаа байдаг. Нөгөө талаасаа хохирсон хүмүүс нь бас ингээд олон шатаар нь яваад хямраад нөгөө хурал болгон дээр нь очиж янз бүрийн үг хэлээд, нас барсан гэдэг ч юм уу, алуулсан хэлмэгдсэн хүнээ байн байн яриад ингээд бүх юм чинь хоёр талтай болоод байгаа юм л даа. Тэгэхээр энэ чинь нөгөө Монгол Улсын Үндсэн хууль дээр хүн бүр хууль, шүүхийн өмнө эрх тэгш байх гэдэг зарчим чинь яг яаж тусах гээд байгаа юм бэ? Би үүнийг ойлгохгүй байгаа юм. Үүний өмнөх хурал дээр тодорхой байсан юм шиг санагдаад байдаг юм. Үүн дээр хариулж өгөөч. 
Би Чинбат шүүгчээс нэг юм асуумаар байдаг юм. Улсын Их Хурлын гишүүн Баасанхүү Төрийн ордонд хурал зохион байгуулсан тул Үндсэн хууль зөрчсөн гэж юм яваад байх юм. Би хурал зохион байгуулаагүй шүү дээ. Монгол Ардын Хувьсгалт намын хүмүүс хурлаа хийгээд Бага хурлаараа хурал хийе гэдэг шийдвэрээ гаргаад тэр хуралд нь оролцсон шүү дээ. Энэ Үндсэн хуулийн цэцэд хийх ажил олддоггүй юм байх даа, энэ Одбаярт. Одбаяр даргад хийх ажил олдохгүй байгаа юм уу? Хуурамч шүрний наймаачин шиг л явах юм. Хуурамч шүр зардаг наймаачид л иймэрхүү сонин гаргалгаа гаргаад байдаг байхгүй юу. Тийм учраас энэ Үндсэн хуулийн цэц Үндсэн хуулиа манана шүү. Сая сонин хүмүүсийг аваачаад тавьчихсан. Жишээ нь, би Солонго гэдэг хүнийг би тэтгэвэрт гаргаарай гэсэн чинь тэтгэвэрт нь гарчихсан байна лээ. 
М.Энхболд: Зочин танилцуулъя. Улсын Их Хурлын гишүүн Оюундарийн урилгаар Сэлэнгэ аймгийн Түнхэл тосгоны иргэдийн төлөөлөл Улсын Их Хурлын үйл ажиллагаа, Төрийн ордонтой танилцаж байна. Та бүхэнд ажлын амжилт, сайн сайхныг хүсэн ерөөе. Батнасан гишүүн тайлбар өгье. 
О.Батнасан: Баасанхүү гишүүний асуултад хариулъя. Улсын дээд шүүхийн шүүгчид гэвэл бүрэлдэхүүн нь 25 мөн л дөө. Гэхдээ байцаан шийтгэх ажиллагаанд оролцож байгаа оролцогчийн эрүү, иргэн, захиргаа гээд хуваагдаад явна. 9 шүүгч. Иргэн бол яах вэ гэхээр хяналтын шатны шүүхийн тогтоол эцсийнх байна гээд Шүүхийн тухай хуулийн 17.2-ыг би сая хэлсэн. Тэр нь хүчингүй болчихсон учраас одоо иргэн бол Улсын дээд шүүхийн Ерөнхий шүүгчид би гомдол гаргах эрхтэй гэсэн энэ эрхийг сэргээж өгч байгаа юм л даа. Хууль, шүүхийн өмнө тэгш байна гэсэн зарчим байгаа үнэн. Хуулийн өмнө тэгш байна, шүүхийн өмнө тэгш байна гэсэн ийм зарчим байна. Хуулийн өмнө тэгш байна гэдэг зарчим бол ойлгомжтой. Бид алдаатай хууль гаргаж болохгүй л гэсэн үг. Шүүхийн өмнө тэгш байна гэвэл яс үндэс, угсаа гарваль, албан тушаал, мэргэжил харгалзахгүй хэн ч гомдол гаргах эрхтэй гэсэн ийм зарчмыг барьж байгаа. 
Улсын дээд шүүхийн Ерөнхий шүүгч энд шинээр нөхцөл байдал үүссэн гэх ч юм уу, асуудал байна гэж үзэх юм бол Улсын дээд шүүхийн нэгдсэн хуралдааныг хийх, дүгнэлт гаргах. Улсын дээд шүүх нь хуралдах юм байна, гэхдээ энд Улсын дээд шүүх давхралдаад асуудлыг шийднэ гэдэг дээр хоёр ойлголт яваад байгаа юм. Нэр томьёоны ойлголт байх гэж би бодоод байгаа юм. Нэгдсэн хуралдаан гэж яваад байгаа юм, нэгдсэн хуралдаан гэж үзэх юм бол таны хэлж байгаагаар 9 шүүгч гэж би ойлгоод байгаа, нийт шүүгчдийн хуралдаан гэж байгаа юм. Нийт шүүгчдийн хуралдаан гэх юм бол Ерөнхий шүүгч+8 тэгээд 9. Нэгдсэн хуралдаан гэхээр нэгдсэн хуралдаанд яаж оролцдог юм бэ гэхээр нийт шүүгчдийн дөрөвний гурав нь орж болно буюу 7 шүүгч орно гэсэн ийм ялгаатай юм байна лээ. Энэ бол эрүү, иргэн, захиргааны хяналтын шатны шүүх дээрээ ялгаатай хуралдаан хийдэг ийм л зүйл. Иргэн хүн бол хууль ёсны миний эрх хөндөгдсөн учраас гомдол гаргах эрх нь байгаа. Энэ заалтаараа явж байгаа. Тэр урьдчилсан хуралдаан гэдгийг мэдээж хийдэг байх. Хийгээд ямар шийдвэр гаргахыг би сайн мэдэхгүй юм. Хуулийг буруу зөрүү ашиглаж байна уу, гэм буруугийн зүйл байна уу гэж энд хуулийг буруу зөрүү ашиглах асуудал дээр шүүгчдийн өөрсдийнх нь итгэл үнэмшлийн асуудал. Таны хэлж байгаа үнэн л дээ. Анхан шатны шүүх дээр гэм буруугийн нөхцөл байдлыг тодорхойлдог, давж заалдана. Дээд шүүх бол уг нь хуулийн хэрэглээг хянах ёстой гэж. Гэхдээ хуулийн хэрэглээг хянахдаа хуулийг буруу хэрэглэсэн байна уу, зөв хэрэглэсэн байна уу? Ер нь бол шинээр нөхцөл байдал үүссэн байна уу? Энэ хүний гомдол нь үндэслэлтэй байна уу гэдгийг Улсын дээд шүүхийн Ерөнхий шүүгч өөрийнхөө эрх мэдлийн хүрээнд асуудлыг шийдэх ийм л зүйл юм. 

М.Энхболд: Баасанхүү гишүүнд 1 минут нэмж өгье. 

О.Баасанхүү: 25 уу? 9 үү гэж асуугаад байгаа юм л даа. Тэр дээр нэгдүгээрт хариулт авмаар байна. Хоёрдугаарт, нээрээ энэ Цэц сүүлийн үед арай дэндлээ. 3 томилогдсон хүнийг 3 сарын хуулийн ажил хийгээд Үндсэн хуулийн цэцийн гишүүн болчих юм. Дорнод аймагт хуулийн хэлтэст 3 сар билүү хэдхэн сар аймгийн хуулийн хэлтэст ажилласан хүн Цэцийн гишүүн болчихсон. Ямар төлбөрөө төлөөд би Одбаярын найзыг мэдэж байна. Гэхдээ ямар төлбөрөө төлөөд явсан, манай хувьсгалт намын хүн шүү дээ. Нанзаддорж гээд Төрийн өмчийн хорооны 49-тэй холбоотой бөөн юм болж байсан. Тэр юу болоод иймэрхүү байдлаар та нар явахад нь бүгдийг нь бялдагадаад явуулсан байна лээ. Би тэр үед даанч байгаагүй л дээ. Хувьсгалт намынхандаа зодуулаад эмнэлэг болоод явж байсан. Түүнийг далимдуулаад бүгд нь Тэрбишдагва даргаас авахуулаад амьд бурхан минь.  
М.Энхболд: Батнасан гишүүн тоон дээр тодруулъя. 9, 25 гээд. 
О.Батнасан: Энэ бол ялгаатай юм байна лээ. Би сая хэлсэн 25 гэдэг чинь Улсын дээд шүүхийн шүүгчдийн тоо, эрүү гэвэл 8 байна, иргэн 8, захиргаа 8 буюу тэгээд 24. Нэмэх нь 1 Ерөнхий шүүгч 25. Салангид мэдээж эрүүгийн хяналтын шатны шүүх гэхэд 9 байна, гэхдээ дөрөвний гурав нь оролцож болно гээд заачихсан. Захиргаа дээрээ болохоор нийт шүүгчдийн хуралдаан гээд оруулчихсан. Тэгэхээр одоо эрүү дээрээ 7 хүн орох юм уу, захиргаа дээрээ 9 хүн орох юм уу гэдэг нь энэ хуулийн нэр томьёо зөрүүтэй байгаа. Үүнийг сая Үндсэн хуулийн цэцийн хуралдаан дээр ч гэсэн энэ зүйл дээрээ нэгдсэн ойлголттой байх ёстой гэсэн асуудлыг Цэцийн гишүүд ярьж байна лээ. 
М.Энхболд: Гишүүд асуулт асууж, хариулт авч дууслаа. Одоо санал хураан. 3 санал хураах юм байна шүү. 
1.Иргэний хэрэг шүүхэд хянан шийдвэрлэх тухай хуулийн зарим зүйл хүчингүй болсонд тооцох тухай хуулийн 1 дүгээр зүйлд “Иргэний хэрэг шүүхэд хянан шийдвэрлэх тухай хуулийн 1761, 177, 178 дугаар зүйлийг тус тус хүчингүй болсонд тооцох тухай.” гэсэн нь Монгол Улсын Үндсэн хуулийн Арван дөрөвдүгээр  зүйлийн 1 дэх хэсгийн “... хүн бүр хууль, шүүхийн өмнөх тэгш эрхтэй байна.” гэснийг зөрчсөн байна гэсэн Үндсэн хуулийн цэцийн дүгнэлтийг хүлээн зөвшөөрөх нь зүйтэй гэсэн Байнгын хорооны саналыг дэмжье гэсэн томьёоллоор санал хураалт явуулъя. Санал хураалт. 
 
56 гишүүн оролцож, 73.2 хувь нь дэмжсэн байна. Дараа нь. 

2.Иргэний хэрэг шүүхэд хянан шийдвэрлэх тухай хуулийн зарим зүйл хүчингүй болсонд тооцох тухай хуулийн 1 дүгээр зүйлд “Иргэний хэрэг шүүхэд хянан шийдвэрлэх тухай хуулийн 1761, 177, 178 дугаар зүйлийг тус тус хүчингүй болсонд тооцсугай.” гэсэн Монгол Улсын Үндсэн хуулийн Арван есдүгээр зүйлийн 1 дэх хэсгийн “Төрөөс хүний эрх, эрх чөлөөг хангахуйц ... хууль зүйн ... баталгааг бүрдүүлэх ... үүргийг иргэнийхээ өмнө хариуцна.” гэснийг зөрчсөн байна гэсэн Үндсэн хуулийн цэцийн дүгнэлтийг хүлээн зөвшөөрөх нь зүйтэй гэсэн  Байнгын хорооны саналыг дэмжье гэсэн томьёоллоор санал хураалт явуулъя. Санал хураалт.

55 гишүүн оролцож, 76.4 хувь нь саналыг дэмжсэн байна. 
 
Байнгын хорооны санал дэмжигдсэн тул Үндсэн хуулийн цэцийн 2018 оны 07 дугаар дүгнэлтийн тухай Улсын Их Хурлын тогтоолын төслийг баталъя гэсэн саналын томьёоллоор санал хураалт явуулъя. Санал хураалт.
55 гишүүн оролцож, 78.2 хувь нь дэмжсэн байна. Тогтоолын төсөл батлагдлаа гэж тооцъё. Эцсийн найруулга та бүхэнд сонсгоё. Үндсэн хуулийн цэцийн 2018 оны 07 дугаар дүгнэлтийн тухай Монгол Улсын Их Хурлын чуулганы хуралдааны дэгийн тухай хуулийн 32 дугаар зүйлийн 32.3.3 дахь заалтыг үндэслэн Монгол Улсын Их Хурлаас тогтоох нь:

1.Монгол Улсын Их Хурлаас 2016 оны 02 дугаар сарын 05-ны өдөр баталсан Иргэний хэрэг шүүхэд хянан шийдвэрлэх тухай хуулийн зарим зүйл хүчингүй болсонд тооцох тухай 1 дүгээр зүйлийн “Иргэний хэрэг шүүхэд хянан шийдвэрлэх тухай хуулийн 1761, 177, 178 дугаар зүйлийг тус тус хүчингүй болсонд тооцсугай.” гэсэн нь Үндсэн хуулийн Арван дөрөвдүгээр зүйлийн 1 дэх хэсгийн “... хүн бүр хууль, шүүхийн өмнөх эрх тэгш байна.”, Арван есдүгээр зүйлийн 1 дэх хэсгийн “Төрөөс хүний эрх, эрх чөлөөг хангахуйц ... хууль зүйн ... баталгааг бүрдүүлэх ... үүргийг иргэнийхээ өмнө хариуцна.” гэснийг зөрчсөн байна гэсэн Үндсэн хуулийн цэцийн 2018 оны 5 дугаар сарын 25-ны өдрийн 07 дугаар дүгнэлтийг хүлээн зөвшөөрсүгэй. Эцсийн найруулга дээр саналтай гишүүн байна уу? Эцсийн найруулгыг сонссонд тооцлоо. 

Дараагийн асуудалдаа оръё. Чинбат гишүүнд баярлалаа. 
Хоёр. Төсвийн тухай хуульд нэмэлт оруулах тухай хуулийн төслийн эцсийн хэлэлцүүлэг 
Эцсийн хэлэлцүүлгийг явуулъя. Төслийг эцсийн хэлэлцүүлэгт бэлтгэсэн талаархи Төсвийн байнгын хорооны танилцуулгыг Улаан гишүүн танилцуулна. Улаан гишүүнийг индэрт урьж байна. 

Ч.Улаан: Улсын Их Хурлын дарга, эрхэм гишүүд ээ, 

Улсын Их Хурлын гишүүн Н.Учралаас 2018 оны 01 дүгээр сарын 26-ны өдөр Улсын Их Хуралд өргөн мэдүүлсэн Төсвийн тухай хуульд нэмэлт оруулах тухай хуулийн төслийн анхны хэлэлцүүлгийг Улсын Их Хурлын чуулганы 2018 оны 5 дугаар сарын 31-ний өдрийн нэгдсэн хуралдаанаар хийж, эцсийн хэлэлцүүлэгт бэлтгүүлэхээр Төсвийн байнгын хороонд шилжүүлсэн.
Төсвийн байнгын хороо 2018 оны 6 дугаар сарын 05-ны өдрийн хуралдаанаар Төсвийн тухай хуульд нэмэлт оруулах тухай хуулийн төслийн эцсийн хэлэлцүүлгийг хийлээ.

Хуулийн төслийг эцсийн  хэлэлцүүлэгт бэлтгэсэн талаар та бүхэнд товч танилцуулъя. 

1.Төсвийн тухай хуулийн 24 дүгээр зүйлд “Төсөв захирагчийн үйл ажиллагаа, хэрэгжүүлэх хөтөлбөр, төсөл арга хэмжээний урсгал болон хөрөнгийн зардлыг төлөвлөх, гүйцэтгэлийн хяналт хийхдээ батлагдсан норм, норматив, стандарт, зураг төсвийг үндэслэнэ” гэсэн 24.6 дахь хэсгийг нэмэх нь зүйтэй гэж үзлээ.

2.Төсвийн тухай хуулийн 24 дүгээр зүйлийн 24.1 дэх хэсгийг “Төсвийн зарлага нь урсгал болон хөрөнгийн зардал, эргэн төлөгдөх төлбөрийг хассан цэвэр зээлийн нийлбэрээр бүрдэнэ” гэж нэгтгэн өөрчлөн найруулахаар тогтлоо.
3.Монгол Улсын Их Хурлын чуулганы хуралдааны дэгийн тухай хуулийн 24 дүгээр зүйлийн 6 дахь хэсгийн үндэслэн уг хуулийг хэрэгжүүлэхтэй холбоотой “Хууль хэрэгжүүлэх арга хэмжээний тухай” Монгол Улсын Их Хурлын тогтоолын төслийг боловсруулж Байнгын хорооны хуралдаанаар хэлэлцүүлсэн бөгөөд хуралдаанд оролцсон гишүүдийн олонхи нэгдсэн хуралдаанаар хэлэлцүүлж, батлуулах нь зүйтэй гэж үзлээ.
Нэгдсэн хуралдаанаар анхны хэлэлцүүлгээр олонхийн дэмжлэг авсан саналыг төсөлд нэмж тусган төслийн эцсийн хувилбарыг бэлтгэн та бүхэнд тараасан болно.

Улсын Их Хурлын эрхэм гишүүд ээ, 


Төсвийн тухай хуульд нэмэлт оруулах тухай хуулийн төслийг эцсийн хэлэлцүүлэгт бэлтгэсэн талаархи Төсвийн байнгын хорооны танилцуулгыг хэлэлцэн, хуулийн төслийг баталж өгнө үү.

Анхаарал тавьсан явдалд баярлалаа. 


М.Энхболд: Улаан гишүүнд баярлалаа. Танилцуулгаас асуулттай гишүүн байна уу? Алга байна. Б.Бат-Эрдэнэ гишүүнээр тасаллаа. Б.Бат-Эрдэнэ гишүүн асуултаа асууя. Яагаад орохгүй байна.
Б.Бат-Эрдэнэ: Баярлалаа. Би Улаан даргаас нэг зүйл асуух гэсэн юм. Энэ төсвийн зарлага нь урсгал болон хөрөнгийн зардал, эргэн төлөгдөх төлбөрийг хассан цэвэр зээлийн нийлбэрээр бүрдэнэ гэж өөрчлөн найруулахаар шийдвэрлэсэн гэж байна. Тэгэхээр зарлага нь ийм бүрдэлтэй байдаг юм байж, орлого ямар бүрдэлтэй байдаг юм бол үүн дээр хэлж өгөөч. Манайх жишээлбэл, бусад улс орнуудад татвар төлөгчдийн хөрөнгөнөөс татвараас төсөв нь бүрддэг учраас иргэдийн хяналт оролцоо, шаардлага шахалт их байдаг тийм онцлогтой юм шиг байна лээ. Гэтэл бидэнд орлогоо бүрдүүлж байгаа, төсвийн орлогын тодорхой бага шиг хувь нь магадгүй татвар төлөгчдийн хөрөнгө. Ихэнх нь нийтийн өмч буюу сул байгалийн баялгийн хөрөнгө орлогоос бүрдэж байгаа учраас иргэдийн хяналт талаасаа жаахан сул ийм хяналтгүй байдлыг нь далимдуулаад эрх баригчид төсвийг шууд захиран зарцуулж байгаа хүмүүс дураараа дургих ийм нөхцөл байдал тэнд байна уу гэж би бодоод байдаг юм. Тэгээд энэ талаас Улаан сайдаас асууя. 

Нөгөө нэг юм нь түрүүн хэлэлцүүлгийн явцад ч асууж байсан стандарт, норм, нормативыг баримтлах ийм хуулийн өөрчлөлт орж байгаа. Энэ бол зөв зүйтэй. Өнөөдөр яг стандарт норм, норматив нь бүрэн тогтоосон ийм салбарууд байна уу? Тухайлбал, манай барилга объектын зураг төсвийн стандарт гэхэд ихээхэн учир дутагдалтай ийм л байдалтай хийгдэх юм. Тэгээд зураг төсөв нь даруухан хийгдэж байгаа учраас төсвийн хөрөнгө оруулалтыг үргүй зарцуулах нөхцөл шалтгаан тэнд бүрдээд хот хөдөөгүй хаана ч гэсэн нэг ганц барилга объект барихад тэр чанаргүй болох шалтгаан нь тэндээ байгаад байна уу даа гэж үзээд байдаг. Уг нь нэгдсэн зурагтай, төсөвтэй, стандарттай, боломжийн төсөвлөөд явах юм бол үүнийгээ бага шиг хөрөнгөөрөө үр дүнтэй юм хийгээд байх тийм боломж бидэнд гармаар юм шиг ойлгогдоод байдаг юм. Тэгээд энэ тал дээр ер нь хуулийн өөрчлөлтөөр ямар шинэ нэмэлт дэвшил өөрчлөлт орж байна вэ гэсэн ийм асуулт байна баярлалаа. 
М.Энхболд: Улаан гишүүн хариулах уу? Улаан гишүүн. 
Ч.Улаан: Би хариулах юм уу, Байнгын хороо хариулах уу? Би хариулъя. Тэгээд Байнгын хороо нэмнэ биз дээ. Б.Бат-Эрдэнэ гишүүний асуулт төсвийн орлого юунаас бүрддэг вэ гэж байна. төсвийн орлого хуулиар тогтоосон эх үүсвэрүүдээс бүрдэж байгаа. Татварын болон татварын бус орлого, тэгээд зээл тусламжийн дүнгээс улсын төсөв бүрдэж байгаа. Энэ улсын төсөв дотор татварын болон татварын бус орлого дотор уул уурхайн салбараас орж ирж байгаа орлогууд мөн хуульчлагдсан байдаг. Тэгэхээр хууль чанд мөрдөж ажиллавал орлогын болон зарлагын хяналт хуулийн хүрээнд үр дүнтэй явагдах бололцоотой юм гэдгийг би тодруулъя хэлье. Норм, норматив нь шинэчлэгдсэн бэлэн болчихсон цэгцэрсэн салбар өнөөдөр байна уу гэвэл тийм салбар хараахан байхгүй байх. Ер нь бүх норм, нормативаа шинэчил, өнөөгийн орчин нөхцөлд тохируул гэдэг үүрэг чиглэлүүдийг тодорхой салбаруудад өгөгдөж байгаа. Энэ дагуу ямар ч байсан зарлагын болон зарцуулалтын норм, норматив, стандарт энэ бичиг баримтуудаа бүрдүүлэх ийм үүргийг энэ тогтоолоор өгөгдөж байгаа юм. 
Энэ хууль батлагдсанаар улсын төсвийн үндэслэл сайжрах, батлагдсан норм, нормативт үндэслэж төлөвлөдөг байх энэ чиглэлд томоохон ахиц дэвшил гарах болов уу гэсэн хүлээлт байна. Хоёр дахь гол хүлээлт салбарууд норм, нормативаа нэлээд цэгцлээд авах ажлыг хийх байх гэсэн ийм эерэг хүлээлт байгаа. Би хариулж дууслаа. 

М.Энхболд: Гишүүд асуулт асууж, хариулт авч дууслаа. Байнгын хорооны саналаар Төсвийн тухай хуульд нэмэлт, өөрчлөлт оруулах тухай хуулийн төслийг бүхэлд нь баталъя гэсэн саналын томьёоллоор санал хураалт явуулъя. Санал хураалт. 

56 гишүүн оролцож, 62.5 нь дэмжсэн байна. Хуулийн төсөл үүгээр батлагдаж байна. Дараагийн асуудал. 
Гурав. “Хууль хэрэгжүүлэх арга хэмжээний тухай” Улсын Их Хурлын  тогтоолын төсөл анхны хэлэлцүүлэг
Анхны хэлэлцүүлгийг явуулъя. Төслийн талаархи Төсвийн байнгын хорооны санал, дүгнэлтийг Улсын Их Хурлын гишүүн Улаан танилцуулна. Улаан гишүүнийг индэрт урьж байна. 

Ч.Улаан: Улсын Их Хурлын дарга, эрхэм гишүүд ээ,


Улсын Их Хурлаас баталсан Төсвийн тухай хуульд нэмэлт, өөрчлөлт оруулах тухай хуулийг хэрэгжүүлэх зорилгоор Улсын Их Хурлын чуулганы хуралдааны дэгийн тухай хуулийн 24 дүгээр зүйлийн 6-д заасныг үндэслэн “Хууль хэрэгжүүлэх арга хэмжээний тухай” Улсын Их Хурлын тогтоолын төслийг Төсвийн байнгын хорооноос боловсруулан 2018 оны 6 дугаар сарын 05-ны өдрийн хуралдаанаараа анхны хэлэлцүүлгийг хийлээ. 

Төсвийн тухай хуульд нэмэлт, өөрчлөлт оруулах тухай хуулиар төсөв захирагчийн үйл ажиллагаа, хэрэгжүүлэх хөтөлбөр, төсөл арга хэмжээний урсгал болон хөрөнгийн зардлыг төлөвлөх, гүйцэтгэлийн хяналт хийхдээ батлагдсан норм, норматив, стандарт, зураг төсвийг үндэслэхээр тусгаж өглөө. 

Иймд хууль хэрэгжүүлэхтэй холбоотойгоор бүх салбарт мөрдөгдөж байгаа зардлын норм, норматив, стандартыг валютын ханш, зах зээл дэх бараа, ажил үйлчилгээний үнийн өөрчлөлт, техник, технологийн дэвшлийг үндэслэн шинэчлэх ажлыг зохион байгуулах, урсгал болон хөрөнгийн зардлын төлөвлөлт, төсвийн гүйцэтгэлийн хяналт хийхэд эдгээр норм, норматив, стандартыг хэрхэн ашиглах талаар холбогдох хуульд заасан журам зааврыг баталж мөрдүүлэх, шаардлагатай бол хуульд өөрчлөлт оруулах төслийг Улсын Их Хуралд өргөн мэдүүлэхээр тогтоолын төсөлд тусгасан болно.

Тогтоолын төслийг Байнгын хорооны хуралдаанаар хэлэлцэх үед Улсын Их Хурлын гишүүн Ч.Улаан анхны хэлэлцүүлгээр батлах горимын санал гаргасныг хуралдаанд оролцсон гишүүдийн олонхи дэмжсэн болно.


Улсын Их Хурлын эрхэм гишүүд ээ,


“Хууль хэрэгжүүлэх арга хэмжээний тухай” Монгол Улсын Их Хурлын тогтоолын төслийн анхны хэлэлцүүлгийг хийсэн талаархи Төсвийн байнгын хорооны санал, дүгнэлтийг хэлэлцэн шийдвэрлэж өгнө үү. 

Анхаарал тавьсан явдалд баярлалаа. 

М.Энхболд: Улаан гишүүнд баярлалаа. Байнгын хорооны санал, дүгнэлтээс асуулттай гишүүд байвал  нэрээ өгье. Би зочин танилцуулъя. Улсын Их Хурлын гишүүн Ц.Цогзолмаагийн урилгаар Сүхбаатар дүүргийн 20 дугаар хорооны иргэдийн төлөөлөл Улсын Их Хурлын үйл ажиллагаа, Төрийн ордонтой танилцаж байна. Та бүхэнд ажлын амжилт, сайн сайхныг хүсэн ерөөе. Л.Энх-Амгалан гишүүнээр тасаллаа. Учрал гишүүн асуултаа тавья. 
Н.Учрал: Хууль санаачлагчийн хувиар Төсвийн тухай хуульд нэмэлт, өөрчлөлт тухай хуулийн төсөлд тэмдэглэсэнтэй холбогдуулаад энэхүү хуулийг хэрэгжүүлэх арга хэмжээний тухай Их Хурлын тогтоол гарч байгаад хэлэлцүүлэгт бэлтгэх ажлын хэсгийн ахлагч Улаан гишүүн мөн гишүүдэд талархал илэрхийлье. Цаашдаа манай улсад MNS стандартыг мөрдүүлж ажиллах ажил нэн тулгамдаад байна. Хамтарсан сайдын тушаалаар гарах стандартуудыг шинэчлэн батлах, норм, нормативуудыг бүх шатанд мөрдүүлэхэд нутгийн өөрөө удирдах байгууллагуудын түвшинд ч гэсэн энэ хууль хэрэгжиж явах ёстой. Тэгэхээр Монгол Улсын Засгийн газар, мөн бусад шат шатны байгууллагууд төсвийг хэлэлцэх үеэрээ төрийн санхүү эдийн засгийнхаа чадавхыг сайжруулах, татварын хууль тогтоомжийн дагуу татвар төлөгчдөөс улсын төсөвт төвлөрүүлсэн хөрөнгийн зарцуулалт, үр ашгаа дээшлүүлэхдээ төсвийн эрх захирагчдын төсвийн зарцуулалтын хяналтыг сайжруулах мөн татвар төлөгчдөөс төвлөрсөн хөрөнгийг ямар нэгэн хууль эрхийн актгүй, батлагдсан норм, нормативгүй дураараа зарцуулж байгааг энэ Төсвийн тухай хуульд нэмэлт, өөрчлөлт оруулснаар таслан зогсоох эрх зүйн орчин бүрдэж байна. 
Гол нь хуулиа хэрэгжүүлэх ажил байгаа учраас дараагийн жилийн төсвийг батлахад норм, нормативтай, зураг төсөвтэй, хөрөнгө оруулалтууд бүгдээрээ стандарттай, норматив буюу орон тоо хүртэл тодорхой норм, нормативыг барьж баталдаг хэлбэр рүү шилжих нь маш зөв байна.  Тийм учраас үлгэрчилсэн норм, нэгжийн норм, стандартуудаа дагаж мөрдөж цаашдаа ажиллах юм бол өнөөдөр хүлээгдээд байгаа олон хөрөнгө оруулалтын ажлууд урагшлах бололцоо бүрдэж байгаа гэдгийг та бүхэндээ хэлмээр байна. 
М.Энхболд: Учрал гишүүн үг хэлчихлээ шүү дээ, Л.Энх-Амгалан гишүүн. 

Л.Энх-Амгалан: Улсын Их Хурлын тогтоолыг дэмжиж байгаа. Яг үнэхээр улсын төсвөөс хийгдэж байгаа хөрөнгө оруулалтын үр ашгийг дээшлүүлэх чиглэл рүү нэлээн шинэ алхам болж байгаа ийм тогтоол гарч байгаа гэж ойлгож байгаа. Хамгийн гол нь цаашдаа норм, норматив, стандартыг батлаад ингээд орхих биш хамгийн гол нь улсын төсвөөс хийж байгаа хөрөнгө оруулалтуудын үр ашиг, тэр тусмаа бид нар салбар салбараар нь бид нар энэ стандартыг гаргаж харах ёстой юм. Хамгийн гол нь эрүүл мэндийн салбар, боловсролын салбарын өнөөдрийн чанар хүртээмжийн асуудал бол ард иргэдийн сэтгэл санаанд нийцсэн ийм хэмжээнд байхгүй байгаа юм. Ер нь Монгол Улс чинь 330 сумтай, тэгээд хүн ам нь 1000 хүрэхгүй сум дээр байгаа эмнэлэг, сургуулийн хүүхдүүдийн ачаалал, дотуур байрны ачаалал 6000 хүн амтай сургууль, эмнэлгийн ачаалал бол өдөр шөнө шиг ялгаатай байдаг. Энэ асуудал дээр цаашдаа Монгол Улсын төсвийг батлахад хүн амтай нь харьцуулсан, газар нутгийнх нь нийслэлээс алслагдсан хэлбэрээр нь харьцуулсан ийм норм, нормативыг зайлшгүй шинэчилж батлуулах ийм шаардлага өнөөдөр байж байгаа нэгдүгээрт.

Хоёрдугаарт, цаашдаа 2022 оноос хойш улсын төсөв дээр шинээр баригдаж байгаа сургууль цэцэрлэгүүдийн урсгал зардлын асуудал маш том асуудал гарч ирж байгаа шүү дээ. Тэгэхээр үүнийг 2019, 2020 оноос бид нар анхаарч нэлээн зөв тооцоо судалгаан дээр үндэслэж төсвийн асуудлыг шийдэж байхгүй бол бүх юмыг төр нуруун дээрээ авч хийж явсаар байгаад эцэстээ өөрийнхөө улсын төсвөөр барьсан сургууль, цэцэрлэг, эмнэлгийг санхүүжүүлж чадахгүй өнөөдрийн улс оронд үүссэн байгаа эрүүл мэндийн салбар, боловсролын салбарын ажилтнуудын нийгмийн хамгааллын асуудал, цалин хөлсний асуудлыг ч хүртэл дорвитойгоор шийдэж чадахгүй ийм л нөхцөл байдал үүсээд байгаа юм. Тэгэхээр үүнийг цогцоор нь харсан ийм бодлогыг төсвийн зарлагын бодлого, төсвийн урсгал зардлын реформыг цаг алдалгүйгээр хийх зайлшгүй шаардлага байгаа шүү гэдгийг онцолж хэлэхийг хүсэж байна.

М.Энхболд: Чойжилсүрэн дарга түрүүн байсан уу? Тайлбар яах вэ? Улаан гишүүн, бараг Улаан гишүүний микрофон тайлбар өгье. 
Ч.Улаан: Тэгэхээр төсвийн төлөвлөлтийг сайжруулах, ялангуяа хөрөнгө оруулалтын үр ашгийг сайжруулахад батлагдаж байгаа хууль, дагаж гарч байгаа тогтоолын ач холбогдол өндөр байгаа гэж бид нар хүлээж байгаа. Мэдээж хэрэг хөрөнгө оруулалтыг үр ашгийг дээшлүүлэхэд хоёр үндсэн асуудалдаа анхаарах нь зүйтэй юм гэж үзэж байгаа юм. Нэгдүгээрт, зураг төсвөө мөрдөж байх, хуулийн дагуу зураг төсөвтэй, бэлтгэл нь хангагдсан объектуудыг хөрөнгө оруулалтын төсөвтөө тусгадаг байх энэ зарчмаа хатуу мөрдөх учиртай нэгдүгээрт.
Хоёрдугаарт, зураг төсөв боловсруулж байгаа стандарт, шаардлагаа өнөөгийн нөхцөлд тохируулж оновчтой зөв сонгож баталгаажуулж авах зайлшгүй шаардлага үүснэ. Ямар загвараар ямар ижил шаардлагаар сургууль, цэцэрлэг зэрэг нийтийн нийтлэг шинжтэй барилгуудыг барих вэ гэдгийг шийдмээр байгаа юм. Тэгэхгүй бол сум болгонд өөр өөр зураг хийчихдэг. Зарим нь лифттэй, зарим нь лифтгүй байх жишээний, би зүгээр жишээ татаж байна шүү. Тийм учраас өнөөгийн нөхцөлд тавигдах үндсэн шаардлагыг ижил болгох асуудал зайлшгүй тавигдах шаардлагатай байгаа. 
Мөн энэ тогтоол батлагдаад цаашдаа төсвийнхөө үндэслэл төлөвлөлтийг сайжруулахын тулд зардлын үнэлгээ хийх, зардлынхаа реформыг цааш нь үргэлжлүүлэн хийх зайлшгүй шаардлага байгаа. Энэ чиглэлд энэ маань томоохон алхам болно гэж бодож байгаа юм. Энэ намраас эхлээд зардлын үнэлгээ хийх аргачлалыг төсөв дээр хэрэглэх талаар санаачилга гарч гадны төсөл хэрэгжиж байгаа. Энэ чиглэлд тодорхой алхам хийгдэх байх гэсэн хүлээлт байна. баярлалаа. 

М.Энхболд: Гишүүд асуулт асууж, хариулт авч дууслаа. 

Байнгын хороо “Хууль хэрэгжүүлэх арга хэмжээний тухай” Улсын Их Хурлын  тогтоолын төслийг анхны хэлэлцүүлгээр нь батлах горимын санал гаргасан юм байна. Байнгын хорооны горимын саналыг дэмжье гэсэн томьёоллоор санал хураалт явуулъя.


55 гишүүн оролцож, 76.4 хувийн саналаар санал дэмжигдлээ. Горимын санал дэмжигдсэн тул “Хууль хэрэгжүүлэх арга хэмжээний тухай” Улсын Их Хурлын  тогтоолын төслийг бүхэлд нь баталъя гэсэн томьёоллоор санал хураалт явуулъя. Санал хураалт.

55 гишүүн оролцож, 76.4 хувийн саналаар санал дэмжигдлээ. Тогтоолын төсөл үүгээр батлагдаж байна. 

Өнөөдрийн чуулганы нэгдсэн хуралдаанаар хэлэлцэх асуудлууд хэлэлцэж дууслаа. Би зочин танилцуулъя. Улсын Их Хурлын гишүүн Мөнхбаатарын урилгаар Дархан-Уул аймгийн Орхон сумын ерөнхий боловсролын 8 дугаар сургуулийн 1993 оны төгсөгчид Улсын Их Хурлын үйл ажиллагаа, Төрийн ордонтой танилцаж байна. Та бүхэнд ажлын амжилт, сайн сайхныг хүсэн ерөөе. 

Чуулганы нэгдсэн хуралдаан үүгээр өндөрлөж байна. Хуралдаан хаалаа. Бүлгүүд хуралдах байх шүү. Гишүүд гадагшаа гаралгүй байж байгаарай. 
Дууны бичлэгээс буулгасан:

